
ТАҚРИЗ 
ба автореферати диссертатсияи Раҳмонов Ҳафиз Азизович дар мавзуи 

«Фазлиддин Муҳаммадиев ва таҳаввули ҳикояи муосири тоҷик (солҳои 
60-80-уми асри XX)» барои дарёфти дараҷаи илмии номзади илми 

филология аз рӯйи ихтисоси 10.01.01 - Адабиёти тоҷик; равобити адабӣ

Адабиёти бадеии нимаи дувуми садаи XX то оғози марҳалаи истиқлоли 
Тоҷикистон давраи барои илми адабиётшиносӣ ва нақди адабӣ хеле 
сермаҳсул аст, чунки маъруфтарин муҳаққиқон ва суханшиносон роҷеъ ба 
раванди адабӣ, паҳлуҳои гуногуни рушди анвои адабӣ, саҳми адибони 
номдору номвари ин марҳала дар инкишофи каломи бадеъ ва вижагиҳои 
ҳунарии он китобу рисолаҳо ва мақолоти пуршумор таълиф кардаанд.

Нақди ин давраро метавон ҳамчун нақди иҷтимоию ахлоқӣ эътироф 
кард, зеро бар асари ҳоким будани идеологияи шуравӣ ба ҷараёни адабӣ 
асосан ба функсияи тарбиятии адабиёт ва таъсири он ба ахлоқи ҷомеа, 
таҳлилу баррасиҳои густарда аз мавзуоту мундариҷот ва аҳён-аҳён ба 
масъалаҳои ҳунари адабӣ таваҷҷуҳи донишмандон ҷалб мешуд. Хеле аз 
масоили марбут ба мухтассоти шаклӣ ва поэтикаи назму наср, ҷойгоҳи ин ё 
он адиб аз нигоҳи ҳунари шоириву нависандагӣ, сабабу авомили аслии рукуд 
ва рушди адабиёти бадеӣ сарфи назар мешуд.

Аммо аз нигоҳи имрӯз, вақте ки ба адабиёти соҳои 50-90-уми асри 
гузашта аз равзанаи равияҳо ва ҷараёнҳои ҷадиди адабиётшиносӣ, усулу 
методҳои нави шинохту маърифати каломи ҳунарӣ менигарем, мебинем, ки 
ҳатто дар ҳамон марҳалаи дар банди реализм, хусусан реализми сотсиалистӣ, 
қарордоштаи адабиёт таҳаввулот ва дигаргуниҳои чашмрас низ ба амал 
омада будаанд. Адибоне дар ин давраи ниҳоят мураккаб фаъолият кардаанд, 
ки осорашон барои имрӯз ва фардо низ мондагор хоҳад буд, чунки новобаста 
аз таъсири мафкураи замона тавонистаанд арзишҳои волои инсониро бо 
қабои зебои ҳунар ороставу пероста гардонида, ба хонанда манзур кунанд ва 
таҳаввулоти чашмгире ба вуҷуд оранд.

Яке аз чунин таҳаввулот дар нимаи солҳои 50-ум сурат гирифта, ҳамчун 
падидаи адабӣ ба номи адиби маъруф Фазлиддин Муҳаммадиев ва осори ӯ 
алоқамандии қавӣ дорад. Аз ин ҷиҳат, таҳқиқи ҳамаҷонибаи чунин 
дигаргуниҳо яке аз вазифаҳои муҳимми илми адабиётшиносӣ маҳсуб меёбад. 
Бо назардошти ин матлаб Раҳмонов Ҳафиз ҳикояҳои Фазлиддин 
Муҳаммадиевро мавриди пажуҳиши монографӣ ва ҷомеъ қарор дода, 
зарурати таҳқиқи фарогири ҳикояҳои нависандаро асоснок кардааст.

Аз муҳтавои автореферат маълум мешавад, ки диссертатсия аз се боб, 9 
фасл, хулоса ва рӯйхати адабиёт фароҳам омадааст. Дар муқаддима 

аҳаммияти мавзуи мавриди таҳқиқ асоснок карда шуда, дараҷаи омӯзишу 
пажуҳиш, мақсаду вазифаҳои асосӣ, ҷанбаҳои назарию амалии диссертатсия ва 
навгониҳои таҳқиқ баён гардида, саҳми шахсии муаллиф, сарчашмаҳо ва 
манобеи таҳқиқ, арзиши назарӣ ва амалии он, асосҳои методологии таҳқиқ, 
нуктаҳои асосии ба ҳимоя пешниҳодшаванда, татбиқи натиҷаи таҳқиқот ва 
дигар талаботу муқаррароти расмӣ, ки ба ин самти диссертатсия марбут 
мебошанд, муаррифӣ шудаанд.

Боби якуми диссертатсия «Ҳикоя ва ҷойгоҳи он дар эҷодиёти 
Фазлиддин Муҳаммадиев» унвон дошта, дар се фасли он - масъалаҳои 
назарии жанри ҳикоя дар адабиёти тоҷик, рушду камоли шахсияти адабии Ф. 
Муҳаммадиев ва вазъи жанри ҳикоя дар марҳалаи солҳои 60-80-уми садаи 
гузашта баррасӣ шудаанд. Муаллиф ба ҷойи нақли муфассали ҳолномаи 
нависанда, ки дар аксарияти корҳои илмӣ истифода мешаванд ва гӯё бидуни 
он пажуҳиш номукаммал мешуда бошад, роҳи эҷодии адиб ва таҳаввули 
шахсияти эҷодии ӯро ба таҳлил мегирад ва дар ҳар маврид хулосаҳои худро 
пешниҳод мекунад. Аз мутолиаи ин боб манзараи умумии рушди адабиёт ва 
чӣ навъ тағйир кардани ҳунари офариниши ҳикоя тавассути эҷодиёти Ф. 
Муҳаммадиев рӯшан мешавад.

Дар боби дуюми рисола муаллиф таҳлили сохториву поэтикии 
ҳикояҳои адибро мавриди пажуҳиш қарор дода, масъалаҳои нави то кунун 
дастнохӯрда, аз қабили поэтикаи сужасозӣ, шеваҳои ривоятпардозӣ ва 
тафовутҳои сабкии ҳикоёти ҳаҷвии нависандаро ба миён гузоштааст.

Бояд гуфт, ки дар нақди адабии ҳамин давра ва марҳалаҳои баъдӣ ин 
масъалаҳо танҳо дар сатҳи қайду ишораҳо баррасӣ шудаанд, аммо муаллифи 
диссертатсия онҳоро хеле муфассал ва бо мисолҳои фаровон ба таҳлил 
гирифта, дар ин заминаҳо сабки хос ва роҳу равиши мутафовити эҷодиёти Ф. 
Муҳаммадиевро аён кардааст.

Боби савуми кор мушаххасан ба вижагиҳои муҳтавоӣ ва дарунмояи 
ҳикоёти Фазлиддин Муҳаммадиев, аз ҷумла ҳикояҳои адиб дар қаринаи 
реализми сотсиалистӣ, ки дар он се хусусияти реализми сотсиалистӣ - 
мардумӣ, ҳизбӣ ва дақиқ будани он таъкид шудааст, дарунмояи ҳикоёти 
Фазлиддин Муҳаммадиев ва баррасии шахсияти қаҳрамонони ҳикояҳо 
ихтисос пайдо кардаанд.

Муаллиф натиҷаи баррасиҳояшро дар 10 банди хулоса овардааст, ки 
барои илми адабиётшиносӣ ва хусусан шинохти амиқтари осори Ф. 
Муҳаммадиев ва ҳунари ҳикояофаринии ӯ хеле муҳим ба назар мерасанд.

Автореферат ҳам ба забони тоҷикӣ ва ҳам бо забони русӣ муҳтавои 
асосии диссертатсияро ифода мекунад, тарзи таълиф ва равиши баррасиҳо аз

истеъдод ва таҷрибаи хуби муаллиф дар кори таҳқиқу пажуҳиш гувоҳӣ 
медиҳанд.

Бо вуҷуди хеле хуб таҳия шудани автреферат бархе норасоиҳои ҷузъӣ 
дорад, ки ислоҳ шуданашон лозим мебошанд:

1. Бархе мафоҳим ва истилоҳоти илмӣ бо муродифоташон зикр 
мешаванд, ки ихтисор шудани яке аз онҳо сифати корро саҳеҳтару беҳтар 
хоҳад кард.

2. Бархе ғалатҳои забонӣ дар боби дуюми кор ба мушоҳида расиданд, 
хусусан дар тарҷумаи мафҳумҳои марбут ба ривоятпардозӣ дар фасли 
дахлдори боби дувум, ки ислоҳ шуданашон лозим шумурда мешавад.

Аммо ин норасоиҳо ҷузъӣ буда, ба сифати кор таъсир надоранд. Дар 
маҷмуъ, автореферати диссертатсияи Раҳмонов Ҳафиз Азизович дар мавзуи 
«Фазлиддин Муҳаммадиев ва таҳаввули ҳикояи муосири тоҷик (солҳои 60- 
80-уми асри XX)» кори анҷомёфта буда, ба тақозои таҳияи авторефератҳо 
ҷавобгӯ ва муаллифи он барои дарёфти дараҷаи илмии номзади илми 
филология аз рӯйи ихтисоси 10.01.01 - Адабиёти тоҷик; равобити адабӣ 
сазовор мебошад.

Доктори илмҳои филологӣ, 

профессори кафедраи адабиёти тоҷики

